
(əvvəli 10-cu səhifədə)
Azərbaycan Respublikası Milli Məclisinin 

sədri Sahibə Qafarova Dövlət Bayrağı Günü 
münasibətilə xalqımızı təbrik edib: “Dövlət 
Bayrağı Günü münasibətilə hər birinizi təbrik 
edirəm. Çox xoşbəxtik və qürurluyuq ki, 
üçrəngli bayrağımız artıq işğaldan azad olun-
muş torpaqlarımızda, Füzulidə, Cəbrayılda, 
Zəngilanda, Qubadlıda, Qarabağımızın göz 
bəbəyi olan Şuşamızda qürurla dalğalanır. 
Hər birimizə sonsuz sevinc, qürur və fərəh 
hissi bəxş edən bu zəfərlərin memarı Ali 
Baş Komandan cənab İlham Əliyevdir. Onun 
rəhbərliyi ilə Şanlı Ordumuz, qəhrəman 
əsgərlərimiz qanı, canı bahasına torpaqları-
mızı azad edir, üçrəngli bayrağımızı dalğa-
landırır. Eşq olsun Ali Baş Komandan cənab 
İlham Əliyevə! Eşq olsun Şanlı Azərbaycan 
Ordusuna!”;

–Xarici İşlər Nazirliyinin (XİN) Mətbuat 
xidməti idarəsinin rəisi Leyla Abdulla-
yeva Ermənistan XİN-in Azərbaycan 
Respublikası Prezidentinin BBC 
agentliyinə müsahibəsinə dair açıq-
lamasına münasibət bildirib. Leyla 
Abdullayeva deyib: “Azərbaycan 
Respublikası Prezidenti BBC xəbər 
agentliyinə müsahibəsində növbəti 
dəfə Azərbaycanın beynəlxalq hüqu-
qa və BMT Təhlükəsizlik Şurasının 
qətnamələrinin tələblərinin həyata 
keçirilməsinə əsaslanan mövqeyini 
açıqlayıb, eləcə də ölkəmizin Dağlıq 
Qarabağ bölgəsindəki ermənilərin 
Azərbaycanın vətəndaşları kimi qəbul 
olunduqlarını və müharibənin buradakı 
erməni əhalisinə deyil, qanunsuz xunta 
rejiminə qarşı aparıldığını bir daha vur-
ğulayıb. Azərbaycan dövlət başçısının 
kifayət qədər aydın şəkildə ifadə etdiyi 
fikirlərinin təhrif olunması Ermənistan 
XİN-in beynəlxalq ictimaiyyəti yanıltmaq 
üçün növbəti uğursuz cəhdidir”.

Cəbhədə son vəziyyət
Ermənistan silahlı qüvvələrinin bölmələri 

cəbhənin müxtəlif istiqamətlərində 
Azərbaycan Ordusu bölmələrinin mövqelərini 
və yaşayış məntəqələrimizi müxtəlif atıcı 
silahlar, top və minaatanlardan atəşə tutub.

Cəbhənin Ağdərə, Ağdam, Xocavənd və 
Qubadlı istiqamətlərində döyüş əməliyyatları 
müxtəlif intensivlikdə davam edib. Sutka 
ərzində cəbhənin əsas istiqamətlərində 
düşmənə ciddi zərbələr vurulub. Cəbhənin 
bəzi sahələrində düşmən şəxsi heyət və 
hərbi texnikada itkilər verərək geri çəkilməyə 
məcbur edilib.

Sutka ərzində düşmənin xeyli sayda canlı 
qüvvəsi, 1 ədəd T-72 tankı, 1 ədəd D-30 
topu, 1 minaatan heyəti, döyüş sursatı ilə 
dolu bir hərbi yük avtomobili sıradan çıxarılıb.

Ermənistanın Berd və Çəmbərək ra-
yonları istiqamətindən Azərbaycanın Tovuz 
və Gədəbəy rayonlarında yerləşən hərbi 
bölmələrimizin mövqeləri düşmən tərəfindən 
fasilələrlə atəşə tutulub.

Ermənistan silahlı qüvvələrinin 10-cu 
dağatıcı diviziyasının Tərtər rayonunun Ulu 
Qarabəy (keçmiş Metsşen) məntəqəsindəki 
atəş nöqtəsində qərarlaşan minaatan heyəti 
Azərbaycan Ordusunun mövqelərini atəşə 
tutub. Bölmələrimiz tərəfindən həmin atəş 
nöqtəsindəki minaatan və heyəti dəqiq zərbə 
ilə məhv edilib.

Bölmələrimiz tərəfindən Tonaşen 
məntəqəsi yaxınlığındakı düşmənin 1 
ədəd T-72 tankı və cəbhənin Xocavənd 
istiqamətində hərəkət edən şəxsi heyəti də 
sərrast atəşlə məhv edilib.

Laçın-Şuşa yolu üzərindəki Zarıslı kəndi 
yaxınlığında mühasirədən çıxmaq məqsədilə 
bölmələrimizin üzərinə hücum etməyə cəhd 
göstərən Ermənistan silahlı qüvvələrinin 1 
tankı və 1 PDM-i zərbə PUA-ları ilə məhv 
edilib.

Cəbhənin Xocavənd istiqamətində 
düşmən tərəfindən fərdi yaşayış evlərinin 

arasında yerləşdirilmiş və aviasiya 
vasitələrimizə qarşı tətbiq olunan “Tor-M2KM” 
zenit-raket kompleksi (ZRK) bölmələrimizin 
dəqiq atəşi ilə məhv edilib. Həmçinin 
Xocavənd istiqamətində düşmənin atəş 
mövqeyinə çıxarılan “OSA” zenit-raket komp-
leksi (ZRK) bölmələrimizin dəqiq atəşi ilə 
məhv edilib.

Ermənistanın dinc əhaliyə qarşı cinayət 
statistikası

Azərbaycan Respublikasının Baş Proku-
rorluğu Ermənistanın təxribatları nəticəsində 
sentyabrın 27-dən noyabrın 9-dək dinc 
əhaliyə qarşı törədilmiş cinayətlərin statistika-
sını təqdim edib.

Baş Prokurorluğun mətbuat xidmətindən 
bildirilib ki, Ermənistan silahlı qüvvələrinin ya-
şayış məntəqələrimizi ağır artilleriya qurğula-
rından və raket sistemlərindən atəşə tutması 
nəticəsində mülki şəxslərdən 93 nəfər həlak 
olub, 407 nəfər isə xəsarət alıb. Bundan 
başqa, Ermənistan ordusunun intensiv ağır 
artilleriya və raket atəşi nəticəsində 3326 ev, 
120 çoxmənzilli yaşayış binası və 504 mülki 
obyekt yararsız vəziyyətə düşüb.

 “Xalq qəzeti”

Zəfər tarixinin xronikası “Böyük fəxarət və qürur hissi ilə bəyan edirəm ki, Şuşa 
şəhəri işğaldan azad edildi! Şuşa bizimdir! Qarabağ bizimdir! 
Bu münasibətlə bütün Azərbaycan xalqını ürəkdən təbrik 
edirəm. Bütün şuşalıları ürəkdən təbrik edirəm”. Möhtərəm 
Prezidentimiz, Ali Baş Komandan İlham Əliyevin xalqımızın heç 
zaman unutmayacağı bu şad xəbəri verməsindən bir il ötür. 
Düz bir il keçir o tarixi hadisədən, o müqəddəs, möhtəşəm 
andan… Düz bir ildir ki, o günün, o hadisənin möhtəşəmliyini, 
ehtişamını, sevincini, qürurunu doya-doya, içimizə, ruhumuza 
çəkə-çəkə yaşayırıq…

Bir ildir ki, 28 il 6 aylıq Şuşasız-
lıq həsrətimizə son qoyuldu, yanan, 
alovlanan, cadar-cadar, kösöv olan 
qəlblərimizə, ürəklərimizə su səpildi… 
Həsrətimizə, nisgilimizə son qoydu, 
odlanan qəlblərimizə su səpdi öz 

qanları, öz canları ilə igid, qəhrəman, 
ürəkləri Vətən, Qarabağ, Şuşa eşqilə 
döyünən oğullarımız, Vətən sevdalıla-
rımız…

1992-ci il mayın 8-də işğal edilən 
Şuşamız düz 28 il 6 ay sonra – 8 
noyabr 2020-ci il tarixində azad 
olundu. Vətən sevdalısı oğullarımı-
zın – minlərlə şəhidimizin, qəhrəman 
qazimizin, igid əsgərimizin sayəsində 
azad oldu Ana Vətən!

Dişləri, dırnaqları ilə torpaqlarımızı 
murdar erməni caynağından qopa-
ran, azad edən oğullarımız bununla, 
həm də dünya hərb tarixində yeniliyə 
imza atdılar… Elə bir imza atdılar ki, 
bundan hələ çox öyrəniləcək hələ çox 
danışılacaq… 

Bəli, düz bir il öncə, 8 noyabr 
tarixində nəinki şuşalı, bütövlükdə, 
dağlı-aranlı qarabağlı, vahid 
azərbaycanlı olduq! Həmin gün artıq 
düşmənin beli tam qırıldı, qarşımızda 
diz çökdürüldü.

Tarixi İkinci Vətən müharibəsi 
iki gün sonra, 10 noyabrda 
Qələbə ilə başa çatsa da, Şuşa 
Zəfəri müharibənin, 32 illik qanlı 
münaqişənin taleyini həll etdi. Və heç 
də təsadüfi deyil ki, Zəfər Günümüz 
10 noyabr tarixi ilə deyil, 2020-cil 8 
noyabr tarixi ilə təqvimdə öz yerini tap-
dı, müzəffər Ali Baş Komandanımızın 
mübarək imzası ilə rəsmiləşdirildi.

Zəfərimizin baş memarı, əsas 
müəllifi olan qalib sərkərdəmiz, ölkə 
Prezidenti cənab İlham Əliyev məhz 
həmin günü, 8 noyabrı Azərbaycanın 
“Zəfər Günü” elan etdi. Bəli, bir ildir ki, 
dilbər guşəmiz – Şuşamız, digər işğal 
altındakı torpaqlarımız bizdədir, öz 
əzəli, qanuni, hüquqi sahibindədir.

Bizik şuşalı, dağlı-aranlı qarabağlı, 
vahid azərbaycanlı. Biz olmuşuq, bizik 
Şuşanın, Qarabağın, 86, 6 kvadratki-
lometrlik Azərbaycanın sahibi, yiyəsi! 
Bizimdir Şuşa, bizimdir Qarabağ, 
bizimdir gözəlim Azərbaycan!

Bir daha kimsəyə imkan vermərik 
və verməyəcəyik ki, bu torpaqlara 
murdar ayaqlarını bassın, bu torpaq-
lara yiyələnməyə, sahiblənməyə cəhd 
etsin. Bizim olan bizimdir və bizim də 
olacaq!

Bəli, bu gün Azərbaycanımızın 
hər bir guşəsində, hər bir kəs “Zəfər 
Günü” ilə yaşayır, bu günlə nəfəs alır, 
ürəyi bu möhtəşəm anla döyünür. 

İllər, əsrlər, qərinələr keçəcək, 
ancaq 8 noyabr tarixdə daim qızıl 
hərflərlə və əbədi qalacaq. Hər kəs 
onunla yaşayacaq, qürurlanacaq! Qü-
rurun, Zəfərin, Zəfər Günün mübarək, 
Azərbaycanım!

Möhtərəm Prezidentimiz İlham 
Əliyevin “Azərbaycan Respublika-
sında Zəfər Gününün təsis edilməsi 

haqqında” 3 dekabr 2020-ci il ta-
rixli sərəncamında qeyd edilir: 
“44 gün sürən hərbi əməliyyatlar 
nəticəsində müzəffər Azərbaycan 
Ordusu Cəbrayıl, Füzuli, Zəngilan, 
Qubadlı şəhərlərini, Azərbaycan 

xalqının tarixində, mədəniyyətində və 
qəlbində xüsusi yeri olan, Qarabağın 
tacı sayılan Şuşa şəhərini, Zəngilan 
rayonunun Mincivan, Ağbənd, Bar-
taz qəsəbələrini, Xocavənd rayo-
nunun Hadrut qəsəbəsini və bir çox 
kəndlərini, Tərtər rayonunun Suqovu-
şan qəsəbəsi, Xocalı və Laçın rayon-
larının bir neçə kəndləri daxil olmaqla, 
ümumilikdə, 300-dən çox yaşayış 
məntəqəsini, həmçinin Ağdərə, Mu-
rovdağ və Zəngilan istiqamətlərində 
mühüm strateji yüksəklikləri işğaldan 
azad etdi”.

Vətən müharibəsində rəşadətli 
Azərbaycan əsgər və zabitləri ad-
dım-addım irəliləyərək, Ermənistanın 
uzun illər ərzində qurduğu mühəndis-
istehkam sistemlərini yarıb keçdilər, 
torpaqlarımız qəhrəman əsgər və 
zabitlərimizin, şəhidlərimizin qanı və 
canı bahasına azad edildi.

Azərbaycanın hərbi sahədə 
qazandığı qələbələr, xüsusilə Şuşa-
nın düşmən əsarətindən qurtulması 
müharibənin taleyində həlledici rol oy-
nadı, Ermənistanın öz məğlubiyyətini 
etiraf etməsi və kapitulyasiyası ilə 
nəticələndi, Ermənistanı Kəlbəcər, Ağ-
dam və Laçın rayonlarını Azərbaycana 
qaytarmağa məcbur etdi.

Prezident İlham Əliyev xalqa 
müraciətində ordu quruculuğunun 
daim diqqət mərkəzində saxlanıldı-
ğını bildirdi. Son 17 il ərzində – tarixi 
Qələbə qazandığımız günə qədər 
dövlət başçımız işinin əsas hissəsini 
ordu quruculuğuna həsr etmişdir. 
Qarşıya qoyulan prioritet vəzifə 
ordumuzu gücləndirmək, ən müasir 
silahlarla təchiz etməkdən ibarət idi. 
Təbii ki, bu da asan məsələ deyildi. 
Bundan ötrü güclü iqtisadiyyat tələb 
olunurdu. Eyni zamanda, o silahları 
almaq üçün təkcə maddi vəsait kifayət 
etmir, həm də diplomatik, siyasi səylər 
göstərilməli idi və biz dövlət başçı-
mızın sayəsində buna nail olduq. 
Azərbaycan Ordusu döyüş hazırlığına 
görə MDB məkanında ön sıralarda 
gedir. Ötən 17 ildə ölkəmizin müdafiə 
sisteminin möhkəmləndirilməsi, 
Silahlı Qüvvələrdə aparılan islahatlar 
və bunun nəticəsi olaraq baş verən 
keyfiyyət dəyişiklikləri müzəffər Ali Baş 
Komandan İlham Əliyevin ordu quru-
culuğundakı davamlı işinin nəticəsidir.

Bu gün Azərbaycan öz hərbi 
təchizatını bir çox ölkələrdən təmin 
edir. Eyni zamanda, möhtərəm 
Prezidentimizin təşəbbüsü ilə 
Azərbaycanda müdafiə sənayesi 
yaradıldı. Biz ordumuzun tələbatını 
xeyli dərəcədə daxili istehsal hesabına 
təmin edirik. Azərbaycanda 1000-
dən çox adda hərbi təyinatlı məhsul 
istehsal edilir, o cümlədən ən müasir 

silahlar. Ordu quruculuğu, hərbçilərin 
maddi-məişət problemlərinin həlli, 
təqaüdə çıxmış hərbçilərin məişət 
problemlərinin dövlət tərəfindən həll 
olunması, onlara mənzillərin verilməsi, 
hərbçilərimizin iş şəraitinin yaxşılaş-
dırılması daim diqqət mərkəzində 
saxlanılır. 

Möhtərəm Prezidentimiz, Ali Baş 
Komandan İlham Əliyevin gərgin 
fəaliyyəti sayəsində, demək olar ki, 
bütün hərbi şəhərciklərimiz, hərbi 
bazalarımız yenidən quruldu və bu 
gün onların hər biri ən yüksək stan-
dartlara cavab verir. Qürurverici haldır 
ki, hərbçilərimizin döyüş qabiliyyəti 
də artdı. Bu müddət ərzində Azadlıq 
meydanında dəfələrlə keçirilmiş hərbi 
paradlar ölkəmizin gücünü, hərbi 
qüdrətini bütün dünyaya nümayiş 
etdirdi.

Döyüş qabiliyyətinin artırılması 
ordu quruculuğu sahəsində əsas 
amildir. Silahlı Qüvvələrimiz müasir 
silahlardan, texnikadan istifadə edərək 
düşmənin texnikasını məhv etdi. 
Vətənin azadlığı yolunda canından 
keçməyə hazır olduğunu nümayiş 
etdirən hərbçilərimiz sinəsini qabağa 
verərək, heç nədən qorxmadan-
çəkinmədən, bir əlində bayraq, bir 
əlində isə silah tutaraq düşməni 
torpaqlarımızdan qovdu, qaçıb canını 
qurtara bilməyənləri isə məhv etdi.

Təsadüfi deyil ki, Azərbaycan 
Ordusu hərb tarixində yeni döyüş 
taktikalarının müəllifi kimi tanınıb. Bəzi 
aparıcı Qərb mətbu orqanlarında, 
habelə ABŞ-ın Milli Müharibə Kolleci-

nin və Seton Hall Universitetinin Dip-
lomatiya və Beynəlxalq Münasibətlər 
Məktəbinin analitik nəşrlərində 
Azərbaycan Ordusunun hərbi taktikası 
öyrənilərkən belə qənaətə gəlinib ki, 
bizim qarşımızda hətta güclü bir ölkə 
olsaydı belə, onun da heç bir şansı 
olmayacaqdı. Azərbaycan Ordusu 
istənilən vəzifəni icra etməyə qadir-
dir. II Qarabağ müharibəsi zamanı 
istifadə olunan döyüş taktikası dünya 
hərb tarixində yenilik hesab olunur 
və müvafiq ali hərbi məktəblərin 
dərsliklərinə salınaraq öyrənilir. ABŞ 
Hərbi Akademiyası və Pentaqonun 
rəsmiləri Azərbaycan Ordusunun hərbi 
əməliyyatlarının öyrənilməsi zərurətini 
qeyd edirlər…

Şuşanın alınması zamanı 
hərbçilərimizin göstərdikləri qeyri-
adi peşəkarlıq, dünya hərb tarixində 
yeni olan hərbi taktika bu gün böyük 
maraqla öyrənilir. Məhz bu ordunun 
gücü, qüdrəti sayəsində torpaqlarımız 
azad oldu.

Bir il öncə – noyabrın 8-də 
müzəffər Ali Baş Komandanımız 
cənab İlham Əliyevin Şuşanın işğal-
dan azad edilməsi ilə bağlı Şəhidlər xi-
yabanından Azərbaycan xalqına etdiyi 
tarixi müraciətində də deyildiyi kimi:

“Şuşa bizimdir! Qarabağ bizimdir! 
Qarabağ Azərbaycandır!” 

Jalə ƏLİYEVA,  
Milli Məclisin Ailə, qadın və 

uşaq məsələləri komitəsinin 
sədr müavini, filologiya elmləri 

doktoru, professor

Zəfərin mübarək, 
AZƏRBAYCAN! 

44 günlük ulu Vətən savaşı

Bu ilin avqust ayının sonlarında Şuşada 
oldum. “Zəfər yolu” ilə irəliləyərkən müzəffər 
ordumuzun yenilməz bir qüdrətlə yarıb keç-
diyi düşmən istehkamlarına, yağı işğalından 
qurtulmuş düzənliklərimizə, dağlarımıza, 
meşələrimizə baxıb qürur keçirir və doluxsu-
nurdum. Sıldırım Şuşa qayalarını aşıb keçən 
bahadır oğullarımıza dönüb-dönüb “Afərin!” 
deyirdim. İki gün Şuşada qaldım. Buraya 
qədəm qoyduğum andan sehrli bir aləmə 
düşmüşdüm. Hər an, hər saat ötən ilin 44 
günlük ulu Vətən savaşını xatırlayırdım.

Şuşada Azərbaycan əsgərlərinin qanı 
tökülən daşı-divarı bağrıma basdım, öp-
düm qan ləkələrinin izlərini...Gerçək bir 
qəhrəmanlıq dastanı olan o günlər gözümün 
önündə canlandı və həmin gecə Şuşada bu 
şeiri gələmə aldım. 

Məhərrəm QASIMLI, 
Azərbaycan Aşıqlar Birliyinin sədri, 

Əməkdar elm xadimi

2020-ci ilin ulu Vətən savaşçılarına
Sentyabrın 26-sından 27-sinə keçən gecəsi,
dəmir bir yumruğa dönmüşdü aslan pəncəsi.
...Bir az sonra başlayacaqdı döyüş –
bir az sonra lərzə düşəcəkdi arana, dağa,
qəlbi qübarlı Qarabağa,
bir az sonra şəhid qanı, qazi qanı
qarışıb can verəcəkdi torpağa.
44 günlük alov içində ürəklənib
təzədən Vətən olacaqdı 
 çayır torpaq,  yovşan torpaq.
“Oğuz igidlərim hardadı”–deyib 
yurdun yiyəsini soruşan torpaq.
Bir az sonra dirilib yenidən nəfəs alacaqdı
ər oğulların, əsgər oğulların 
çəkməsinə qovuşan torpaq...
...Bu da noyabrın 10-u,
diz çökməklə bitdi yağının sonu.
Bir az öncə gəldi 
Zəfər soraqlı o mübarək gün,
o hava gün, o işıq gün, o ürək gün!
...Əlvida söylədi 30 illik qara baxtına,
aranıyla, dağıyla bütünləşdi Qarabağ.
Şuşa-Kəlbəcər, Ağdam-Laçın da 
 kökləndi Bakı vaxtına;
Can oldu, Azərbaycan oldu– 
Vətənləşdi Qarabağ!

Azərbaycan sayılıb-seçilən dövlətlər sırasındadır

Ötən il noyabrın 10-da Prezident, Ali 
Baş Komandan İlham Əliyevin rəhbərliyi 
ilə rəşadətli ordumuzun Ermənistan 
silahlı qüvvələrini  darmadağın etməsi 
və işğalçı ölkənin baş nazirinin kapitul-
yasiya aktını imzalaması Azərbaycanın 
dünya birliyindəki nüfuzunu daha da 
artırdı. Budur, ölkəmiz daha bir nüfuzlu 
tədbirə evsahibliyi edir. 

Noyabrın 4-də Prezident İlham 
Əliyevin himayəsi altında və Niza-
mi Gəncəvi Beynəlxalq Mərkəzinin 
təşkilatçılığı ilə “COVID–19-dan sonrakı 
dünya” mövzusunda VIII Qlobal Bakı 
Forumu işə başlayıb. Hibrid formatda 
təşkil olunan beynəlxalq tədbirdə dünya-
nın 40-dan çox ölkəsindən 300-ə yaxın 

nüfuzlu qonağın iştirak etməsi ölkəmizə 
olan inam və etimadın göstəricisidir. 
Tədbir iştirakçıları arasında ali və yüksək 
səviyyəli nümayəndələrin, sabiq dövlət 
və hökumət başçılarının, beynəlxalq və 
qeyri-hökumət təşkilatları rəsmilərinin, 
habelə  siyasətçilər, politoloqlar və 
ekspertlərin olması foruma olan marağın 
nəticəsidir.

Forumun aparıcısı  belə tədbirlərin,, 
adətən, yaz aylarında keçirildiyini 
bildirdi. Ancaq  Azərbaycan Prezi-
dentinin xeyirxahlığı və insan amilinə 
verdiyi yüksək dəyərə görə, forum 
noyabr ayında keçirilir. Çünki hazırda 
koronavirus pandemiyası dünyanı 
ciddi təşvişə salıb. Bu il keçirilən forum 
bir sıra mövzulara yönəlib. Əsasən, 
pandemiyanın üzə çıxardığı təcrübədən 
öyrənmək qarşıya məqsəd qoyulub. 
Axı, Azərbaycan pandemiyaya qarşı 

mübarizədə nümunəvi ölkələrdəndir. 
Prezident İlham Əliyev də çıxışında bu 
məsələni diqqətə çatdırdı. Möhtərəm 
Prezidentimiz koronavirusun  qlobal 
şəkil aldığını bildirərək dedi ki, 2020-
ci il ərzində dünya ictimaiyyəti müasir 
tariximizin ən ciddi səhiyyə böhranı ilə 
üzləşib. Hazırda dünyada 60 milyon-
dan artıq yoluxma halı qeydə alınıb və 
1 milyondan çox insan həyatını itirib. 
Səhiyyə, ictimai, iqtisadi və maliyyə 
sahələrində çoxşaxəli fəsadlara yol 
açan bu böhran cəmiyyətlərə, iqtisadiy-
yata, qlobal ticarət və səyahətə böyük 
zərər yetirmiş və insanların yaşayışına 
sarsıdıcı təsir göstərmişdir.

Prezident, həmçinin  pandemiya-
nın  ədalətli və bərabərhüquqlu dünya 
nizamına nail olmaq üçün mövcud 
fundamental problemlərin daha da 
artmasına səbəb olmasından narahat-

lığını bildirdi: “Qoşulmama Hərəkatının 
2019-cu ildə Bakıda keçirilmiş 18-ci 
Zirvə toplantısında da müzakirə edilmiş 
bu problemlər qlobal maliyyə və iqtisadi 
böhranın təsirləri, inkişaf etməkdə olan 
ölkələrin əksəriyyətində resurs qıtlığı 
və iqtisadi-sosial gerilik, qeyri-bərabər 
ticarət şərtləri və inkişaf etmiş ölkələrin 
kifayət qədər əməkdaşlıq etməməsi, 
onların bəziləri tərəfindən birtərəfli və 
məcburedici tədbirlərin tətbiqi, habelə 
gücdən istifadə və ya gücdən istifadə ilə 
hədələmə və digərlərindən ibarətdir”.

Dövlət başçımız  təhlükəsiz və təsirli 
vaksinin tezliklə hazır olacağına və 
onun hamı üçün münasib qiymətə pay-
lanılmasının  təmin ediləcəyinə ümidvar 
olduğunu bildirdi . Eyni zamanda, qeyd 
etdi ki, beynəlxalq ictimaiyyət yalnız 
birlik, çoxtərəfli əməkdaşlıq, həmrəylik 
və insan hüquqlarına hörmət əsasında 
COVID-19-un fəsadlarının aradan 
qaldırılması və indi yayılmaqda davam 
edən pandemiyadan xilas olmaq üçün 
strategiyalar hazırlaya bilər.

Havva MƏMMƏDOVA,  
Azərbaycan Respublikasının 

Prezidenti yanında Dövlət 
İdarəçilik Akademiyasının 

professoru, tarix elmləri doktoru

İyirmi səkkiz il yarım işğal 
altında olan Şuşa azad 
edildi! Şuşa indi azaddır! 
Biz Şuşaya qayıtmışıq! Biz 
bu tarixi Qələbəni döyüş 
meydanında qazandıq. 
2020-ci il noyabrın 8-i 
Azərbaycan tarixində 
əbədi qalacaqdır. Bu tarix 
əbədi yaşayacaq. Bu, 
bizim şanlı Qələbəmizin, 
Zəfərimizin günüdür!

Prezident İlham Əliyevin 
Şuşanın azad edilməsi ilə 

əlaqədar Azərbaycan xalqına 
müraciətindən

Son illər ölkəmizin sürətli inkişaf yolunda inamla irəliləməsi, 
qarşıya qoyulan mühüm layihələrin, hətta koronavirus pandemiyasının 
tüğyan etdiyi vaxtlarda da uğurla reallaşdırılması ölkəmizin beynəlxalq 
aləmdəki nüfuzunu daha da artırıb. COVID–19-la mübarizəni 
beynəlxalq müstəviyə çıxaran, iki nüfuzlu təşkilatın videoformat 
şəklində  bu mövzuya həsr olunmuş zirvə görüşlərinin və BMT Baş 
Assambleyasının xüsusi sessiyasının keçirilməsinin təşəbbüskarı 
məhz Azərbaycan Prezidenti İlham Əliyev olmuşdur.

